
				ఈ పుట అచ్చుదిద్దబడ్డది

గాలునివక్షంబుకరణిఁ బొల్పెక్కి- మేలైనతలుపులు మెఱసి యెంతయును

అక్కోట లన్నిటియందును జూడ - మిక్కిలిదీప్తుల మిక్కుటం బగుచు

నఖిలరత్నముల మేలైనవాకిళ్ళ - నఖిలావనీనాథ! యరయ నాల్గేసి

వరమంత్రవిధుల దివ్యంబు లై నట్టి - శరచాపచయము లసంఖ్యలై యుండు60

నాకోటచుట్టును నఖిలలోకేశ! - భీకరమకరసంభృతములై పరఁగు

నాలుగగడ్తలు నాల్గుదిక్కులను - జాలంగఁ బాతాళసమితి నొప్పారు

దేవ! యానాలుగుతెరువులయందుఁ - గావలియుండు రాక్షసకోట్లు దఱచు

అమితశిలాబాణయంత్రజాలములఁ - దమతమయంతనే దాయలఁ జంపు

ఛాత్రీశ ! యింటింటఁ దప్పక యగ్ని హోత్రము లున్నవి యోంకార మెసఁగ"

ననవుడు విని యతఁ డతిచోద్య మంది - మనమునఁ జింతింప మారుతి యనియె.

"సత్యంబు ధర్మంబు శౌచంబు దయయు - నత్యంతశూన్యంబ యసురులయందు”

నని పల్కుటయు సాధ్య మౌ నని లంక - జనపతి ముదమందఁ జతురుఁడై పలికె.

“నవి యెల్ల నిట్టిట్టి వని యెన్న నేల - యవనీతలేశ! మహావైభవమున

వారక సేనతో వాహ్యాళి వెడల - నారావణుండు నిత్యము తోడుచూచు
70

వాలినమదమున వడి గయ్యమునకు - గాలు ద్రవ్వుచునుండు గమలాప్తవంశ!

యగ్గలికయు లావు నడర వైరులకు - లగ్గఁ బట్టఁగరాదు లంక భూనాథ!

జలవనకృత్రిమస్థలశైలదుర్గ - ములు నాల్గు నుండు సముద్రంబులోన

నవి యెల్లకాలంబు నైనను గాల - కదియఁ బోవఁగ రేవు కానంగరాదు

మృత్యుజిహ్వయుఁ బోలె మెఱుఁగులతోడి - యత్యుగ్రశూలంబు లనిశంబుఁ బట్టి

కడునుగ్రరాక్షసు ల్కాచియుండుదురు - పడమటివాకిటఁ బదివేలసంఖ్య

లక్షదైతేయు లాలంకాపురంబు - దక్షిణద్వార ముద్ధతిఁ గాతు రెపుడు;

నటఁ దూర్పువాకిట నమరారి యుండుఁ - బటుతరచతురంగబలసమేతముగ

నగణితశస్త్రసహాయులై యుండుఁ - దగ నొక్కలక్ష యుత్తరపువాకిటను

చాలరాక్షసులు లక్షయు నిర్వదేను - వేలు తత్పురమధ్యవీథి నుండుదురు
80

ఆలంక మీకృప నర్కకులేశ! - యేలీలఁ జొచ్చితి నింతఁ గైకొనక

వడిఁ జొచ్చి యట్టళ్ళు వడిఁ గూలదన్ని - యడరి కోటలఁ బ్రాకి యగడిత ల్పూడ్చి

యచ్చెరువుగ లంక యంతయుఁ గాల్చి - వచ్చి మీశ్రీపాదవనజము ల్గంటి

నడరి యక్కడికార్య మంతయు వింటిఁ - దడయ నేటికి యబ్ధి దాఁటుద మింక

దాఁటినయప్పుడే దశకంఠులంక - మీటి వైచెదరు వ్రేల్మిడిలోనఁ గపులు"

అనవుడు రఘురాముఁ డర్కజుఁజూచి - “యినసుత! యాలస్య మేటికి నింక

వెడలింపు కపిసేన విజయలగ్నమునఁ - గడులెస్స మధ్యాహ్నకాలంబు మనకు

నాయస్త్రమును దక్క నరభోజనునకు - నేయుపాయము గల దెందు దాఁగెడిని?"

